
Viðvíkjandi j.nr. 7.13-2005001: Tilbúgvingarmál (Jøkulfell)

Víst verður til bræv frá Landsstýrismálanevndini dagfest 7. september 2005. 

Vísandi til at løgmaður í fjør heyst, eftir at landsstýrismálanevndin hevði gjørt sína niðurstøðu, svaraði skrivligum fyrispurningi, sí fyrispurning 100-5/2005, um omanfyri nevnda mál, var ikki grundarlag fyri at leggja hetta málið fyri Løgtingið einaferð afturat í farnu tingsetu. Hinvegin verður í komandi tingsetu gott høvi at viðgera tilbúgving í síni heild, tí málsøkið tilbúgving ætlandi verður tikið yvir frá ársbyrjan 2007, sí niðanfyri. 

Eg vísi í hesum sambandi til okkara samrøður um hesi viðurskiftini, áðrenn Løgtingið fór heim í vár, og havi eg tikið til eftirtektar tína støðu, at Landsstýrismálanevndin eigur at fáa eina frágreiðing um stigini, sum tikin eru í sambandi við niðurstøðurnar hjá Det Norske Veritas (DNV) í hesum málinum. 

Stig í sambandi við frágreiðingina hjá Det Norske Veritas

Fyrst eigur at verða gjørt vart við, at nøkur stig til ábøtur vórðu tikin beinanvegin, tá ið málið um handfaringina av bjargingararbeiðinum í sambandi við Jøkulfell var komið í ljósmála, m.a. varð ábyrgdarbýtið millum leiðaran og vakthavandi yvirmenn greinað, og somuleiðis varð farið undir at halda fleiri regluligar innanhýsis fundir á MRCC Tórshavn. Hetta vóru við øðrum orðum ábøtur, ið vórðu gjørdar, áðrenn DNV var komið við sínum niðurstøðum.

Saman við hesum brævinum er frágreiðing, har leiðarin á MRCC Tórshavn saman við starvsfólkunum á støðini hevur gjørt viðmerkingar til niðurstøðurnar, sum Det Norske Veritas (DNV) gjørdi í frágreiðingini “ASSESSMENT OF THE DISPOSITIONS OF THE MRCC TÓRSHAVN WITH RESPECT TO THE SAR OPERATION “JØKULFELL”.
Í viðløgdu frágreiðing verður gjørt vart við, at ymiskt er komið skeivt fyri í frágreiðingini hjá DNV, men staðfest verður eisini, at hóast DNV frágreiðingin hevur veikleikar, so valdu Fiskimálaráðið, leiðslan á MRCC og partarnir í tilbúgvingini at hyggja konstruktivt at frágreiðingini og nýta hana til at bøta um tey øki, sum frágreiðingin sigur tørva ábøtur.

Det Norske Veritas vísir serliga á hesi 5 økini, ið treingja til ábøtur:

· Mannagongdir og vegleiðingar

· Bygnaður og ábyrgdir

· Upplæring og venjingar

· Avtalur

· Tøkniligar ábøtur

Í frágreiðingini frá leiðaranum á MRCC Tórshavn verða niðurstøðurnar hesum málunum viðvíkjandi endurgivnar, og til hvørja teirra eru síðani skrivaðar viðmerkingar ella frágreiðingar, soleiðis at til ber at síggja, hvørji stig eru tikin til tess at bøta júst um tey viðurskiftini, ið DNV hevur gjørt vart við.

Munandi stig eru tikin til tess at bøta um øll viðurskiftini, ið DNV hevur gjørt vart við, og samanumtikið kann sigast, at

· Mannagongdir og vegleiðingar eru styrktar við nýggju góðskustýringsskipanini ISO 9001.

· Bygnaður og ábyrgdir eru greiðari, m.a. tí samstarvsráð er skipað og vakthavandi á MRCC Tórshavn hava fingið greiðari ábyrgd í sambandi við ítøkiligar neyðstøður. 

· Upplæring og venjingar verður nógv gjørt við, og bøtt er um umstøðurnar at venja, samstundis sum styrkt er um evnini hjá MRCC Tórshavn at samskifta við fjølmiðlar. 

· Avtalur, ið MRCC Tórshavn hevur við aðrar týðandi partar í tilbúgvingini, eru sum heild greiðar, men avtalan við Atlantic Airways um tyrlutænastu er lutvíst ógreið. Einstakar nýggjar samstarvsavtalur eru gjørdar, og ætlandi verða fleiri avtalur gjørdar komandi árini.

· Tøkniligar ábøtur eru ávegis við nýggju talgildu sendiútgerðini til Tórshavn Radio, og væntandi verður játtan fingin til vega í komandi fíggjarlóg, soleiðis at AIS skipanin fæst at virka í 2007, samstundis sum VHF netið verður styrkt.

Viðvíkjandi sáttmálanum við Atlantic Airways kann verða nevnt, at nógv er gjørt seinnu árini fyri at gera sáttmálan og umsitingina av honum greiðari. Hetta hevur tó serliga havt við fíggjarligu ásetingarnar at gera, soleiðis at krøvini frá landsgrannskoðaranum kunnu lúkast. 

Vísandi til niðurstøðurnar hjá DNV og viðmerkingarnar frá leiðaranum á MRCC Tórshavn fari eg at heita á Fiskiveiðieftirlitið og MRCC Tórshavn um at taka málið upp við Atlantic Airways við atliti at endurskoða sáttmálan, soleiðis at ógreiðar mannagongdir og ásetingar verða fingnar av vegnum.

Um frágreiðingina hjá Det Norske Veritas kann annars verða nevnt, at Fiskimálaráðið hevði loyvi frá Fjarskiftiseftirlitinum til, at DNV fyri at gera sína kanning slapp at tosa við starvsfólk á Tórshavn Radio, ið annars hava sera strangar trúnaðarreglur í sínum arbeiði. Tað var ein treyt í hesum sambandi, at frágreiðingin frá DNV ikki skuldi latast útum kervið hjá Fiskimálaráðnum, og átti ráðið tí at havt biðið FSE um loyvi, áðrenn frágreiðingin varð almannakunngjørd. Av misgáum varð hetta ikki gjørt. Fiskimálaráðið metti tó um innihaldið í frágreiðingini, og varð ikki hildið, at nøkur orsøk var til at halda frágreiðingina dulda.

Viðurskifti, ið hava týdning fyri menningina av tilbúgvingini

Umframt stigini, ið eru tikin sum beinleiðis avleiðing av hendingini, tá Jøkulfell sakk norðanfyri Føroyar, og niðurstøðunum í kanningini hjá Det Norske Veritas, hevur verið arbeitt við at styrkja um bygnaðin í tilbúgvingini sum heild.

Tá fíggjarlógin fyri 2006 varð evnað til, vórðu játtanirnar, sum viðvíkja trygd og tilbúgving, savnaðar undir 5.31.1 Tilbúgving. Ásannandi at samfelagskrøvini til tilbúgving og tilbúgvingarsamskipan økjast alsamt, varð gjørt av at samskipa virksemið hjá rakstrareindunum, sum húsast á Tingshúsvegi 64, t.e. Brunaumsjón landsins, MRCC Tórshavn / Tórhavn Radio og Samskiparin fyri tilbúgving. 

Higartil hava Brunaumsjónin og Samskiparin fyri tilbúgvingar verið skipað sum deildir í Fiskimálaráðnum, meðan MRCC Tórshavn / Tórshavn Radio hava verið partur av Fiskiveiðieftirlitinum.

Hesar rakstrareindirnar verða nú skipaðar í ein tilbúgvingarmyndugleika, ið fer til verka í næstum. Anni á Hædd, deildarstjóri í Innlendismálaráðnum, er sett í starvi sum stjóri fyri nýggja stovninum, ið er ein munandi uppraðfesting av øllum tilbúgvingararbeiði í Føroyum. 

Sambært samgonguskjalinum skal málsøkið tilbúgving takast yvir í hesum valskeiðinum. Tingingar á embætisstigi hava verið við danskar myndugleikar síðani seinasta heyst, og er frágreiðing um yvirtøkuna júst skrivað. Uppskot um at taka yvir málsøkið verður lagt fyri Løgtingið í heyst, og eftir ætlan verður málsøkið tikið yvir frá ársbyrjan 2007. 

Eingin tilbúgvingarlóggáva er galdandi fyri Føroyar uttan lógin frá 1949 um sivilverju, sum varð sett í gildi fyri Føroyar við kongaligari fyriskipan fyrst í fimmtiárunum. Tann lógin hevur ongantíð verið virkin, og verður heldur ikki mett sum hóskandi karmur um nútíðar tilbúgving. Tað fer at taka eini 2 – 3 ár at evna eina hóskandi tilbúgvingarlóggávu til, men til ta tíð kunnu vit klára okkum við ískoytum til lógina um eldsbruna. 

Ískoytini skulu m.a. lógarfesta økisábyrgdina (sektoransvarsprincippet), t.e. grundreglan um, at tann, ið tekst við eitthvørt virksemi, samstundis varðar av tilbúgvingini á økinum, og samskipanarheimildina, t.e. rætturin hjá landsstýrismanninum í tilbúgvingarmálum at samskipa samlaðu tilbúgvingina og krevja onnur stjórnarráð til svars fyri teirra økisábyrgd.

Farið verður av álvara undir at gera uppskot til lógarbroytingar í løgtingslógini um brunatrygd eftir summarfrítíðina, og roknað verður við, at uppskotið kann verða lagt fram í oktober.

Sum víst á frammanfyri, og í viðløgdu frágreiðing frá leiðaranum á MRCC Tórshavn, er nógv gjørt fyri at bøta um veikleikarnar, ið DNV ávísti í frágreiðingini “ASSESSMENT OF THE DISPOSITIONS OF THE MRCC TÓRSHAVN WITH RESPECT TO THE SAR OPERATION “JØKULFELL”.
Tað er mín vón, at ábøturnar hava styrkt um okkara sjótilbúgving og kunnu vera við til at endurskapa álitið á hana. Samstundis verður ein noyddur at ásanna, at í tilbúgving kemst ongantíð á mál, men arbeiðast má støðugt við at menna skipanir og mannagongdir, soleiðis at tær virka best møguligt.

Fleiri av ábótunum, sum eru framdar, eru rættiliga ítøkiligar og lættskiltar, tá tær verða lýstar í viðheftu frágreiðing, meðan aðrar eru lættari at skilja, um tær verða vístar í verki. Eg fari tí at nýta høvi til at bjóða Landsstýrismálanevndini á vitjan á MRCC Tórshavn, har leiðarin Jóhan J. Jakobsen vil greiða frá virkseminum, mannagongdum, góðskustýringsskipan, venjingum og tekniskum útbúnaði.

